
Мĕн-ши вăл Тăван çĕр-шыв? 
Класс тулашĕнче ирттермелли  мероприятин сценарийĕ 

 

В.М. Иванова, Канаш районĕнчи  Сухайкассинчи пĕтĕмĕшле пĕлÿ паракан тěп шкулта   

чăваш чĕлхипе  литератури вĕрентекен 

 

 

Пĕлÿ тĕллевĕ: ачасен пултарулăхĕпе паллаштарасси, сăвă-юрă çырма хавхалантарасси. 

Воспитани тĕллевĕ: Тăван çĕр-шыва, тăван тавралăха, тăван яла юратас, тăван 

чĕлхене, атте-аннепе ватăсене хисеплес туйăма аталантарасси. 

Эстетика тĕллевĕ: чăваш чĕлхин илемĕпе, чăваш юрри-ташшипе килентересси. 

 

Зала Тăван çĕр-шыв, тăван ял, атте-анне, ватăсем çинчен ачасем хатĕрленĕ 

хаçатсемпе (хăйсем çырнă сăвăсене, хайлавсене кĕртме юрать), тĕрлĕ плакатпа 

илемлетнĕ. Чăваш Республикин гербĕпе ялавне çакнă, аялта карта, çурт макĕчĕсене 

вырнаçтарнă.  

«Чăваш гимнĕ» янăрать. 

 

Ертсе пыракансем: вĕрентекен (амăшĕ) 

                                     кĕçĕн класра вĕренекен (ача) 

                          Ертсе пыракансем сцена çине тухаççĕ. 

 

   Вĕрентекен (амăшĕ). Ырă кун пултăр, хаклă хăнасем, хисеплĕ вĕрентекенсем, юратнă 

ачасем! Паянхи литературăпа музыка композицине эпир Тăван çĕр-шыва, тăван яла юратас, 

атте-аннепе ватăсене хисеплес туйăма аталантарас тĕллевпе ирттерес терĕмĕр. 

Илемлĕ кĕвĕ янăрать, унтан шăпланать 

 

    Ача:     Анне! Кала-ха: 

                 Мĕн-ши вăл Тăван çĕр-шыв? 

                 Аякра-ши, çывăх-ши? 

 

   Вĕрентекен (амăшĕ):  Аякра та çывăх та, 

                                          Итлесе пăхар, тăхта… 

 

  1 ача:   Çĕр-шывăмçăм, Чăваш çĕр-шывĕ! 

                Кирек ăçта пулсассăн та 

                Ман асăмра эс чĕрĕ,сывă, 

                Пуласчĕ хам та асунта. 

                Инçе çĕр-шывсенче эп пулăп 

                Санран чылай хитрисенче, 

                Анчах эс – ман сăпкам та çуртăм, 

                Эс – ман савни те ман анне.       

                                                                                                                                                                                                                   

 Вĕрентекен (амăшĕ): Тăван çĕр-шыв анне пекех пĕрре, ăна суйлама та, сутăн илме те 

çук. «Тĕнче аслă, такам валли те вырăн пур», – тет  чăваш çынни, мĕн ĕлĕкрен ытти халăхсемпе 

туслă пурăнма хăнăхнăскер. Мĕн тĕрлĕ кăна халăх, мĕн тĕрлĕ кăна çĕр-шыв çук пулĕ çĕр çинче? 

Çапах та кашниншĕнех чи хакли, чи юратни – хамăр çуралса ÿснĕ çĕр-шыв, тăван   халăх, тăван 

ял, тăван атте-анне.       

       

     Гаврилова Екатерина хăй çырнă «Тăван халăх» сăвва вулать. 

 

Хĕвел тухать, хĕрелчĕ тухăç, 

Ытла хитре-çке çак самант.  

Чăваш чĕлхи ытла та çепĕç, 

Чăваш çынни пит тарават. 

 

Мăнаç шыв хĕррине вырнаçнă 

Сăпайлă та маттур чăваш. 

Хастарлăхпа вăл чапа тухнă, 

Тупма пултарнă тус- юлташ. 

 

Малтан асаннесем калатчĕç 

Чăваш асаплă пулнине. 

 

Чăваш тесе унран кулатчĕç, 

Хуçатчĕç халăх чĕрине. 

 

Чăваш ачи хăватлă вĕçрĕ 

Виçесĕр тенĕ уçлăха. 

«Кам вăл – чăваш?» –  тесен халь 

пĕлĕç,  

Пĕтмен-ха пирĕнте хавха. 

 

Чечекленсем эс,Чăваш çĕрĕ, 

Ешер виçесĕр кунран кун! 

Хама мăнаç туятăп эпĕ: 

Чăвашлăхпа тапать ман юн! 

 

Ача.         Эпĕ те чăваш пулнишĕн питĕ савăнатăп. 

                  Эп – чăваш ачи, саватăп 

                  Чĕвĕл-чĕвĕл чĕлхене. 

                  Юратап сăвва-ташша та, 

                  Купăса та кĕслене. 

 

Вĕрентекен (амăшĕ).  Кашни çын ашшĕ-амăш чĕлхине, йăли-йĕркине, юрри-ташшине 

пĕлме тивĕç. 

 

      «Хаваслăх юрри» янăрать.( Урăх илемлĕ чăваш юрри те юрать.) 

 

   Ача.   Ташши! Ташши! Мĕн тухĕ-ши, 

               Танлаштару парсан? 

               Хур акăш кун пек юхĕ-ши, 

               Пулайĕ-ши унран? 

 

            Аслă классенче вĕренекен хĕр ачасем чăваш ташши ташлаççĕ. 

 

Вĕрентекен (амăшĕ).  «Тăван çĕр-шыв – анне», – тенĕ ваттисем. Чăваш çемйи вара мĕн 

авалтан атте-аннене хисеплени çинче тытăнса тăнă. Ачасем хăйсем çырнă сăвăсене итлесе 

пăхар-ха. 

 

Ачасем амăшĕсене халалласа çырнă сăввисене вулаççĕ, «Эсĕ, эсĕ, эсĕ-çке, аннеçĕм» юрă 

юрлаççĕ.                                                                                                                              

     Вĕрентекен (амăшĕ). Тем тума та ĕлкĕрет анне: ĕçе кайма та, ачисене  пăхма та, апат 

пĕçерме те.                                                                                    

«Аннесĕр пурнăç çук» сценка. (Сухайкасси тĕп шкулĕнчи «Тăван сăмах» кружок 

членĕсем çырнă.)  

Вылякансем: 

 

Иван Петрович – ашшĕ 

Ванюк – ывăлĕ, 9 çулта 

Кĕтерук – хĕрĕ, 11 султа 

Анук – амăшĕ  

 Чаршав уçăлать 

 

       Сцена варринче çивĕтти витнĕ сĕтел ларать, ун çинче пĕр чашăк тасатнă кишĕр. 

Ашшĕ ĕçрен таврăнать. Сĕтел хушшине ларать. 
 

Ашшĕ. Ух-х, ывăнтăм паян. Халĕ канас пулать. Э-э-э, паянхи сăмах каçмăша малалла 

тăвам-ха, ĕçре туса пĕтереймерĕм, ыйтăвĕсем ытла та йывăр пулчĕç. (Хаçата сарса 

тытать.) Та-ак, килти ăшша юратакан чĕр чун, 5 сас палли. Вăт çырнă та çав, ăшша ăна 

пурте юратаççĕ. Ка-ча-ка, тьфу, вырнаçмасть тата. 
 

Шкултан ывăлĕ таврăнать. 
 

Ывăлĕ.  Ырă кун пултăр, атте. (Шкул сумкине пукан çумне лартать.)  

Ашшĕ. (Пуçне çĕклемесĕрех)   М-ха. 

Ывăлĕ.  Манăн питĕ хырăм выçрĕ, мĕн те пулин çимелли пур-и? 

Ашшĕ. Ан чăрмантар-ха, курмастăн-им эпĕ пушă мар, апат пĕçерме вăхăт çук. Вăн 

кишĕр çи, куçшăн çав тери усăллă. (Малалла вулать.) Килти ăшша юратакан чĕр чун. Кă-ва-

кал. Тьфу, каллех вырнаçмасть. 

Ывăлĕ. (Чашăкран кишĕр илсе чăмлама тытăнать.) Атте, кăвакал вăл килти кайăк вĕт, 

ку килти  чĕр чун вара – кушак. Авă пирĕн Ваçка та кăмака çывăхĕнчен пăрăнасшăн мар. 

(Сумкăран кĕнеке кăларса вулама-çырма тытăнать.) 

Ашшĕ. Ку-шак. Чăн та кушак. Ну, ăслă та вара эсĕ, ывăлăм. Çиех кишĕр, çи, вăл пуç 

мимине те лайăх ĕçлеттерет пулмалла. Та-ак, малалла «кил хураллакан чĕр чун». Интереслĕ, 

çăрана мĕншĕн чĕр чун тенĕ-ши?  
 

Çав вăхăтра шкултан аслă хĕрĕ таврăнать, сумкине пукан хыçне çакать. 
 

Хĕрĕ. Ырă кун пултăр пурне те! (Ашшĕ пуçне çĕклемесĕрех: «М-ха!»- тет.) Çав тери 

хырăм выçрĕ.  Атте,  мĕн çимелли пур-ши? 

Ашшĕ. Пĕрре те шухăшлама памастăр. Куратăн вĕт-ха, эпĕ пушă мар. Апат çинчен 

шутлама ман вăхăт та çук. Авă, кишĕр çи. 

Хĕрĕ. (Кăмăлсăрланса) Каллех кишĕр. (Кишĕр илсе кăчăртаттарма пуçлать.)  Анне 

киличчен урок тăвас  апла. (Сумкинчен кĕнеке-тетрадь кăларса урок тума пуçлать). 

Ашшĕ. Кил хураллакан чĕр чун . Çă-ра. Татах вырнаçмасть. (Пуçне хыçса илет). 

Хĕрĕ. Çавна та пĕлместĕн-и, атте? Йытă вĕт вăл. Ют çынсене кил çывăхне те ямасть. 

Ашшĕ. Йы-тă. Чăнах та, вăт ачасем маттур ман. Ан чăрмантарăр. Çийĕрех кишĕр, 

çийĕр. (Малалла вулать.) Сĕтрен тунă пылак çимĕç, 9 сас палли. Йо-гурт. Сас палли çитмест.  

Тă-пăр-чă. 

Ывăлĕ. (Урок тунă çĕртен пуçне çĕклесе) Атте, тăпăрчă сахăрсăр пылак мар вĕт.  

Сĕтрен тунă пылак çимĕç вăл  мороженăй. Çапла вĕт, аппа? 

Хĕрĕ. Паллах, шăллăм.  

Ашшĕ. Мо-ро-же-нăй. Питĕ лайăх вырнаçрĕ, ытти сас паллисем те тĕл лекрĕç. Вăт 

маттурсем. (Малалла çурма сасăпа вулать.) Чăваш Республикин тĕп хули. Ха, кăна пĕлетĕп 

вара: Шу-паш-кар. 

Ывăлĕ. Атте, санăн тутлă апат-çимĕç  ячĕллĕ сăмах каçмăшна пула хырăм тата ытларах 

выçрĕ. Мороженăй илме укçа пар-ха, тархасшăн. 

Хĕрĕ. Чăн та, атте, мороженăй илме укçа пар-ха, тархасшăн. 

Ашшĕ. (Вăрçарах) Ан чармантарăр тетĕп. Çитет «аттелетсе», тепре илтем тулĕк. 
 

Ывăлĕпе хĕрĕ вăрттăн калаçса илеççĕ те харăсах калаçма пуçлаççĕ. 
 

Ывăлĕпе хĕрĕ. Иван Петрович, пире мороженăй илме укçа парăр-ха, тархасшăн! 

Ашшĕ. Ну, шăпăрлансем. Мĕн тăвăн сирĕнпе. (Кĕсйинчен укçа каларса) Мейĕр, аннĕр 

куриччен. 

Çак вăхăтра пÿлĕме амăшĕ кĕрсе тăрать. Икĕ аллинче икĕ сумка апат-çимĕç. 
 

Амăшĕ.  Куртăм-куртăм. Иртĕхтеретĕн ачасене. (Ашшĕ хаçатпа пуçĕпех витĕнсе 

пытанать, вăрттăн пăха-пăха илет.) 

Ывăлĕпе хĕрĕ. Анне килчĕ! Анне килчĕ!  (Амăшĕ патне чупса пырса ыталаса чуп 

тăваççĕ.) 

Амăшĕ. Паян вĕри апат та çимен пулĕ-ха. Ванюк, сумкăна кухньăна кайса пушат. Эсĕ, 

Кĕтерук, çĕр улми шуратма пуçла. Атьăр, пурте ĕçе тытăнар.  

Ывăлĕпе хĕрĕ. Юрать, аннеçĕм. ( Ывăлĕпе хĕрĕ хаваслансах кухньăналла чупаççĕ.) 

Амăшĕ. (Умне саппун çакать, кайма тăрать, упăшки хаçатпа пытанса ларнине курса) 

Сана мĕн уйрăммăн чĕнмелле-им? Е сан хырăму сăмах каçмăшпах тăранать-и?  

Ашшĕ. (Вырăнтан йăпăр-япăр сиксе тăрать те çемçе сасăпа) Юрать-юрать, Аннушка, 

эп халех, эп халех! (Иккĕшĕ те кухньăналла каяççĕ). 

 

Вылякансем пурте сцена çине тухаççĕ те харăс: «Аннесĕр пурнăç çук çав!» –  теççĕ. 
 

 Чаршав хупăнать. 

 

      Ача.  Тусăмсем! Ак мĕн сире калатăп: 

                Аннĕре ан манăр нихăçан. 

                Юратма та упрама ыйтатăп: 

                Пурнăç лайăх аннесем пулсан! 

     Аннеçĕм, эпĕ те сана пи-и-тĕ юрататăп. 
 

   Вĕрентекен (амăшĕ).  Эпĕ те сана юрататăп, ачам. Ачасем – пирĕн пуласлăх. Вĕсен 

пултарулăхĕ – пирĕн савăнăç. 
       

Кĕçĕн классенче вĕренекенсен фольклор ушкăнĕ тухать, ертсе пыракан ача та пĕрле 

хутшăнать, «Тух-ха, Ванюк» (юрланă хушăра ташлакаласа   илсен аванрах), «Пĕчĕк çеç 

путене» юрлаççĕ. Юрă-ташă вĕçленсен ертсе пыракан ача вĕрентекен (амăшĕ) патне пырса 

тăрать. 

 

Вĕрентекен (амăшĕ). Чăнах та маттур пирĕн ачасем! Юрлама та, ташлама   та пит ăста. 

 

          «Шурă-шурă çăмарта» кĕвĕпе хĕрачасем чăваш ташши ташлаççĕ. 

   Вĕрентекен (амăшĕ). Кашни çыннăн, кашни халăхăн хăйĕн çуралнă енĕ, тăван кĕтесĕ. 

Пурнăç çулĕ – аслă çул, вăл çынна таçта та çитерет, анчах тăван кĕтес пире яланах хăй патне 

туртать.      

    Вĕрентекенсемпе ачасем тăван яла халалласа çырнă сăвва-юрра кĕртсен аванрах.  

Сăвва 1 –мĕш ача вулать. 

Хĕвел хĕрелсе тухать, 

Савнă ялăм вăранать. 

Автансем çунат çапса 

Кĕтсе илеç çĕн куна. 

Авă çумри катара 

Кайăксем пуçлаç юрра. 

Выльăх-чĕрлĕх картара 

Васкать кĕтĕве тухма. 

Хĕрлĕ вар çăлкуçĕнчен 

Шăнкăр-шăнкăр шыв юхать, 

Ватти-вĕтти ăмăртса 

Шывне ĕçсе савăнать. 

Тарăн çырма айккипе 

Ларса тухнă йăмрасем. 

Кăштах çилĕ вĕрнипе 

Чăштăртатаç çулçисем. 

Юрататăп ялăма, 

Хам çуралнă вырăна. 

Эсĕ маншăн – чи хакли, 

Тĕнчере чи илемли. 

(Сăвă авторĕ Данилова А. Д.,  Канаш районĕ, Сухайкасси ялĕ.) 

 

Ача. Тăван ял! Çуралнă вырăнсем! Мĕн тери çывăх сăмахсем! Кама кăна шухăша 

ямаççĕ пулĕ вĕсем. Тăван ялта эсĕ пуçласа кун çути курнă, пĕрремĕш утăмсем те кунтах тунă, 

пĕрремĕш хут парта хушшине ларнă.  
 

Шкул ачисем тăван ял çинчен хăйсем çырнă сăвăсене вулаççĕ. 

Сăвва 2-мĕш ача вулать. 

Савнă ял – Сухайкасси, 

Эсĕ маншăн чи хакли. 

Эп çуралнă çакăнта 

Вĕренетĕп халь шкулта. 

Канаш хули çумĕнчи 

Ялсенчен эс чи хитри! 

Кунсерен тĕрекленетĕн, 

Ял-йыша савнăç кÿретĕн. 

Пур кунта медпункт та клуб, 

Шкулĕ -  икĕ хутлă çурт. 

Вулавăшра пĕлÿ пух, 

Лавккана та кĕрсе тух. 

Çĕнĕ çуртсем ÿснĕрен, 

Киввисем çĕнелнĕрен   

Илемÿпе киленетĕп, 

Час-часах ĕмĕтленетĕп. 

Йывăç-курăк, чечексем – 

Маншăн çывăх тăвансем. 

Урамсем, çырма-çатра 

Юлĕç яланах асра. 

Савнă ял – Сухайкасси, 

Çук тек санран çывăххи. 

Пул ялан чи пуянни, 

Чĕререн чи юратни. 
 

(Сăвă авторĕ Прокопьева Анастасия, Канаш районĕ, Сухайкасси ялĕ) 
 

3-мĕш ача. «Çуралнă ял» сăвă (Иванов Дмитрий, 5 класс.) 

Хам çуралнă тăрăха 

Юрататăп чăнах та. 

Ма тесессĕн вăл пĕрре, 

Кашни çыннăн чĕрере. 

Вăрмансем, уйсем, хирсем –  

Пурте пур кунта вĕсем. 

Тарăн çырма, çăл куçсем, 

Юхан шывсем, кÿлĕсем… 

Сухай ялне эп саватăп, 

Кунта эпĕ пурăнатăп. 

Пирĕн ял вăл – чи хитри, 

Унран çук та лайăххи. 

Çуркунне ак çывхарать, 

Çут çанталăк вăранать. 

Курак йăва çавăрать. 

Чăваш ялĕ – пурăнать! 

«Пуян чăваш» юрă янăрать (сăвви те, кĕвви те Н. Измайловăн). 

Вĕрентекен (амăшĕ). Пирĕн уява паян пушă вăхăтра сăвă хайлакан ентешĕмĕр 

Георгиев Вячеслав Николаевич (Вячеслав Сухай) та килнĕ. Эпир ăна хăй хайланă 

«Сухайкасси» сăвва вуласа пама ыйтатпăр. Тархасшăн! 

 

Чăваш çĕр-шывĕн çак кĕтесĕнче 

Илемлĕ-çке, мĕн каласси! 

Ман куçшăн хÿхĕм кашни тĕсĕ. 

Ку пирĕн ял – Сухайкасси. 

 

Кашни енче – рашча, йăмралăх. 

Ян! кайрĕ шăпчăксен сасси. 

Çуллахи каç, çыврать тавралăх, 

Ыр тĕлĕк кур, Сухайкасси! 

 

Ялта яшсем патвар, хĕрÿллĕ. 

Пулмарĕ ĕнтĕ тунасси. 

Хĕрсем чипер те илĕртÿллĕ. 

Тăр савăнса, Сухайкасси! 

 

Кунта çуралнă эпĕ, ÿснĕ. 

Пĕрремĕш юрату… Таси. 

Йывăр самантсене те тÿснĕ 

Сан хÿттÿнте, Сухайкасси. 

 

Ÿссе  пырать Раççей хăвачĕ. 

Пиртен те пултăрччĕ усси. 

Çĕклентĕр çакă ялăн ячĕ, 

Кая ан юл, Сухайкасси! 

 

Ача. Тăван ял, тăван тавралăх…Пурте кунта куçа   илĕртет, кăмăла çĕклет, чĕрере ырă 

туйăм çуратать. 

Асран кайми тăван кĕтес, 

Сана мĕнле парне сĕнес. 

Эс чунăма уçса яран, 

Мана телей, ыр кун сунан! 

 Асран кайми тăван кĕтес, 

 Сана курма ялан хавас. 

 Паян сана халалласа 

 Юрлап юрра эп савăнса. 
 

(Александр Васильевăн «Тăван ял», В.Давыдов- Анатрин «Тăван ял юрри», Н.Карлинăн 

«Тăван ял урамĕсем» е урăх юрă юрать; ял гимнне юрласан тата аван). 

«Тăван ялăм, савнă ялăм» ял гимнĕ янăрать.   (Юрă авторĕсем: сăвви чăваш чĕлхипе 

литература вĕрентекен Иванова Валентина Михайловнăн, кĕвви музыка вĕрентекен Баранов 

Игорь Николаевичăн, Канаш районĕ, Сухайкасси ялĕ). 

 

Сухайкассинче çуралнă, 

Эп пурнатăп çакăнтах. 

Ялăм халĕ тĕрекленнĕ, 

Пурнăç калăн чăн çăтмах. 

 

   Хушса юрламалли: 

Тăван ялăм,савнă ял, 

Эсĕ маншăн чи хакли. 

Савнă ялăм, тăван ял, 

Эх, телей-çке эс пурри! 

2 хут юрланă чухне  

(Çакă юрă сан валли) 

 

 

Çурчĕсем çĕкленнĕ майăн  

Сарăлаççĕ урамсем. 

Хула пек ÿссе те кайăн   

Тăрăшсан ял çыннисем. 

 

Савăнса эпир пурнатпăр 

Ял-йышпа пĕр килти  пек.    

Саншăн чунăмпа çунатпăр:  

Чыслă, чаплă пулăн тек. 

 

Сухайкассинче çуралнă, 

Эп пурнатăп çакăнтах. 

Çемье çавăрнă, туптаннă.  

Ман телейĕм санпалах. 

 

Ача. Эх, хитре тăван ял сăн-сăпачĕ, 

          Эпир уншăн çунса тăнăран. 

          Сăвăра янăрать ырă ячĕ 

          Тăван халăх ĕçпе туслăран.  

 

«Ял илемĕ» сăвăллă сценка. Авторĕ – Егорова И. А., Сухайкасси ялĕ. 



 7 

1 хĕрача.  Эс, юлташ утса курман-и 

                 пирĕн ял урамĕпе? 

Хăна.   Çук! 

2 хĕрача. Апла паллаштарар-и 

                авалхи илемĕпе? 

1 хĕрача. Ав унта вăрман пуль тетĕн? 

                Çук, вăл – анатри урам. 

2 хĕрача. Çурчĕсем те капăр питĕ, 

                Керменсем пекех – куран. 

Хăна.  Анчах мĕншĕн-ха пит тăвăр 

            Урампа иртсе пыма? 

1 хĕрача. Çурт лартмашкăн кирлĕ хăйăр, 

                Çавăнпах выртать хăма. 

Хăна.  Çак çуртра кам пурăнать-ши? 

2 хĕрача. Кур, вăл чаплă та пуян! 

 Хăна. Картана тытма юрать-шим 

            Урам варрийĕ таран? 

1 хĕрача. Çакă çурт пушшех те капăр, 

                 Сăмах çитмĕ ырлама! 

Хăна. Капăр, капăр– выртса макăр! 

           Çÿп-çап тăкнă урама! 

Пурте.  Ял-йышсем тытăнмасассăн 

              Урама тирпейлеме, 

              Пуçлăхсем алла сулсассăн  

              Ял çухатĕ илемне! 

 

 

Вĕрентекен (амăшĕ). Мĕнпе пуян-ха пирĕн ял? Илемлĕ çурт-йĕрпе  кăна мар, 

пултаруллă ачасемпе, хастар яшсемпе, ялшăн çунакан маттур çынсемпе тата сумлă 

ватăсемпе. 

                                    Ватăсене хисеплесе юрă юрлаççĕ.                      

     

 Ача. (Вĕрентекен (амăшĕ) патне чупса пырать.)  Эп ăнлантăм, анне! 

Тăван çĕр-шыв вăл пирĕн – 

Çуралнă кил, умри йăмра. 

Тăван çĕр-шыв вăл пирĕн – 

Хитре янран кĕсле-тăмра. 

Тăван çĕр-шыв вăл пирĕн – 

Кил-çурт паран чунри хĕлхем. 

Тăван çĕр-шыв вăл пирĕн –  

Хурçа татан тăван чĕлхе. 

                                    Тăван çĕр-шыв вăл пирĕн 

                                    Пĕрре анчах – пĕлер хакне. 

                                    Тăван çĕр-шыв вăл пирĕн – 

                                    Асран кайми атте-анне. 
 

Вĕрентекен (амăшĕ).   

«Эпир пулнă, пур, пулатпăр!» -  

Çак сăмахсем ялан асра. 

Чăваш пулнишĕн мухтанатпăр, 

Пуласлăх – пирĕн аллăмра. 

 

Чăваш чĕлхи, ялан эс пурăн, 

Умра сан пултăр такăр çул. 

Çĕн Çеçпĕл, Хусанкай çуралĕ. 

Чĕлхе пулсан – малашлăх пур. 

                Елена Любимова сăвви 

 

Тăвансемпе пĕрлешнĕ чух,                                     

Чăваш тĕнчи çĕкленнĕ чух                                      

Чун савăнать, чĕре сикет,                                       

Татах та хастар пулас килет. 

 

Пурте сцена çине тухаççĕ, «Тăванлăх юрри» юрлаççĕ (сăвви В. Давыдов-

Анатрин, кĕвви А. Никитинăн) 

 

Тăвансемĕр, савăнар пĕрле,   

Кĕрекемĕр, илемлĕн кĕрле.       

Пирĕн çăлтăр çÿлте, тÿпере 

Çĕр çинче пурăнатпăр пĕрре. 

       Хушса юрламалли: 

       Эй, тăвансем, тăвансем, 

       Мĕн каласа юрлам-ши? 

       Тытса тăтăр ĕмĕре 

       Тăванлăх пире.  
 

Ваттисен пиллĕхне манас мар, 

Ĕмĕр-ĕмĕр пĕрле пурăнар. 

Пĕр-пĕрне юратса ыр сунар, 

Пĕр-пĕрне юратса ал парар. 

 

Эпир хамăр тăван килĕнче, 

Кÿлнĕ утăм йăмра çумĕнче. 

Ирĕк парăр чунтан тав тума, 

Вăхăт çитрĕ сиртен уйрăлма.  

 


